
Hirigintza eta arkitekturaren inguruan ikertzea aberasgarria 
zaigu; are gehiago ikasitakoa plazaratzea, taldean partekatzea. 
Aldirik badu elkargune hori eskaintzeko bokazioa: gai 
zehatzak landu eta artikuluak argitaratzeaz gain, ikertzaile 
eta idazleen arteko topagunea ere badelakoan gaude.

Euskaraz eta lokaltasunetik abiatzen den proiektua izanagatik, 
globaltasunean kokatzen dugu geure burua. Txikitasunetik 
handitasunera, esparru zehatzetatik marko globalera, gertuko 
edo urrutiko kontuez, eta mugaz kanpoko kolaborazioei 
muzin egin gabe. Orain arte, monografia-formatuak aukera 
aparta eskaini digu gai zehatz baten inguruan hausnartu 
duten ahotsen bilduma poliedrikoa osatzeko, baina albo-kalte 
bat ere izan du: urteko lau zenbakietan lekurik izan ez duten 
gaiak baztertzeko arriskua. Arkitekturaren ikerkuntzaren 

ekosistema osasuntsu ikusten dugu, eta ez genuke lan 
interesgarriak plazaratu gabe gelditzerik nahi.

Aldiri. Arkitektura eta Abar aldizkariaren 33. zenbaki 
honetan, beraz, plazara ekarri ditugu 2017an gurean ezagutu 
ditugun lanak. Topaketa, mintegi zein biltzarretan jasotako 
ikerketak, argitaratutako tesiak edota gai jakinetan lekurik 
izan ez duten artikuluak jaso ditugu, gai askoren inguruan: 
industria- eta hirigune-eredu mistoak, lurraldea eta elikadura, 
botere-formak eta geografia, hiri-erresilientzia edo ondare 
arkitektonikoa, besteak beste.

Urteak emandako fruituen kartografia bat, urteko lehen Aldiri 
honetan.

